
Врз основа член 98 од Статутот на Друштвото за меѓународна и внатрена шпедиција со јавни и царински складишта ФЕРШПЕД АД Скопје, Годишното собрание на акционери на својата седница на ден 17.5.2019 година ја донесе  следната:  

 ОДЛУКА

ЗА  ИЗМЕНА И ДОПОЛНУВАЊЕ НА  СТАТУТОТ НА ФЕРШПЕД АД Скопје

(1) Се врши измена на Статутот (пречистениот текст на Статутот со архивски број 02-732/2-8 од 30.05.2018 година)  на Друштвото за меѓународна и внатрешна шпедиција со јавни и царински складишта ФЕШПЕД АД Скопје, и тоа следниве измени:

Член1

Поимите „Управен одбор“ и „Надзорен одбор“ во целиот текст, освен во одредбите каде со оваа Одлука се менува текстот на статутот со друг поим или е предвидено и понатаму да стои истиот поим, се заменуваат со поимот „Одбор на директори„.

Член 2 

Во член 7 ставот 1  се менува  и гласи:

,, За промена на фирмата, седиштето и знакот на Друштвото одлучува Собранието на друштвото.,,  

                                                        Член 3

Членот 11 се менува и гласи:

„ Извршниот член на Одборот на директори – Генерален директор го застапува и претставува Друштвото во односи со трети лица .

                Во отсуство на Извршниот член на Одборот на директори – Генерален директор го заменува извршниот член на Одборот на директори – заменик генерален директор. „

                                                       Член  4

Во член 27 ставот 1  се менува  и гласи:

” Управувањето со Друштвото се организира со едностепен систем на управување (Одбор на директори).”
Во членот 27 по ставот 2 се додава нов став 3 кој гласи:

            “Членовите на Одборот на Директори ги избира и разрешува Собранието на акционери.”
Во член 27 по додавањето на новиот став 3, досегашниот став 3 станува став 4.

Во член 27 се додаваат нови ставови 5 и 6 кои гласат:
“За членови на Одборот на директори не треба да бидат назначувани:

-директори во конкурентско друштво;

-менаџери во конкурентско друштво;

-вработени во конкурентско друштво.

Членовите на Одборот на директори треба да ги поседуваат следните способности:

-Да ја имаат довербата на акционерите, директорите, менаџерите и вработените во Друштвото;

-Да имаат способност да ги земаат предвид интересите на сите засегнати страни и да донесуваат добро промислени одлуки;

-Да поседуваат професионална стручност и образование за ефективно и ефикасно извршување на функцијата генерален директор односно менаџер;

-Да поседуваат меѓународно професионално искуство, познавање на националните економски, политички, правни и социјални прашања и трендови, познавање на пазарот, и домашната и меѓународната  конкуренција; и

-Да поседуваат способност своите знаења и искуство да ги вградат во решенијата кои ќе ги спроведуваат.”
                                                       Член 5

Членот 29 се менува и гласи:

“Неизвршен член на Одбор на директори во исто време не може да биде избран во повеќе од пет одбори на директори, како неизвршен член, како ни во повеќе од пет надзорни одбори на акционерски друштва со седиште во Република Северна Македонија.

Извршен член на Одбор на директори не може да биде избран за извршен член на одбор на директори, односно за член на управен одбор во други акционерски друштва со седиште во Република Северна Македонија, освен во банки, во друштва за осигурување и во други друштва ако тоа е определено со закон.

Извршен член на Одбор на директори може да биде избран за неизвршен член, како и за член на Надзорниот одбор најмногу во пет други акционерски друштва со седиште во Република Северна Македонија.”
                                                       Член  6

Членот 31 став 1 се менува и гласи:

“Одборот на директори работи и полноважно одлучува, ако на состанокот се присутни најмалку половина од сите негови членови од кои бројот на присутвите неизвршни членови на одборот на директори мора да биде поголем од бројот на присутните извршни членови на одборот на директори.”
                                            Член 7

Членот 32 став 1 се менува и гласи:

“Одборот на директори може да одлучува и без одржување на состанок, доколку членовите на Одборот на директори дадат согласност за одлуките коишто се донесуваат без одржување состанок.”
                                            Член 8

Насловите и поднасловите и членовите 35 до 54 се заменуваат со нови наслови и поднаслови и членови 35 до 54 кои гласат:

„ОДБОР НА ДИРЕКТОРИ 

Член 35


Со Друштвото управува Одбор на Директори.


            Одборот на Директори има пет члена, од кои два извршни членови и три неизвршни членови. 

a) Неизвршни членови на Одбор на Директори,
Член 36


Од редот на неизвршните членови на Одборот на Директори, еден е независен член и се определува при изборот на Oдборот на директори од страна на Собранието на акционери.
 

Член 37


Одборот на Директори, од редот на неизвршните членови, со мнозинство од вкупниот број на членови на одборот, го избира Претседателот на Одборот на директори. 


Претседателот на Одборот на Директори се грижи за работата на Одборот на Директорите, ги свикува и претседава со седниците на Одборот на Директори, ги потпишува одлуките на Одборот. 


По правило седниците се свикуваат со писмено известување испратено до секој член на Одборот на Директори, најдоцна пет дена пред одржување на седницата.

Во итен случај известувањето може да се изврши со телеграма, е-маил, односно факс, најдоцна 48 часа пред одржувањето на седницата.

Претседателот на Одборот на Директори ги свикува седниците на Одборот на Директори кога смета дека е тоа потребно или кога тоа од него во писмена форма ќе го побара извршен член на Одборот на Директори или 2 неизвршни члена. 

Ако претседателот е спречен, со седницата раководи неизвршен член на Одборот на директори определен со мнозинство гласови од присутните членови на Одборот на Директори. 

Член 38

Ако еден или повеќе неизвршни членови на Одборот на Директори престанат да ги вршат своите функции во текот на мандатот или ако се спречени да ги вршат, другите членови на Одборот на Директори продолжуваат со работа до пополнување на испразнетото место на наредното Собрание.

Ако бројот на неизвршни Директори се намали под бројот определен со Статут пополнувањето на Одборот со нови членови се врши на начин предвиден со Законот за трговските друштва.

б) Извршни членови на Одборот на Директори

Член 39


Од членовите избрани во одборот на директори, одборот на директори назначува/именува два извршни членови. Изборот на извршните членови се врши со едногласна одлука на сите членови на одборот на директори. 


Од извршните членови на Одборот на директори, еден го носи називот Генерален директор, а вториот извршен член го носи називот Заменик генерален директор. 

Член 40


За извршен член на Одборот на Директори може да биде именувано физичко лице кое е деловно способно. 

Член 41

Извршниот член на Одборот на Директори – Генерален Директор, има најшироки овластувања да ги врши сите работи поврзани со раководењето, спроведувањето на одлуките на Одборот на Директори и вршењето на тековните активности на Друштвото и да дејствува во сите околности од името на Друштвото, освен овластувањата што законот му ги дава на Собранието на Друштвото, како и овластувањата кои на посебен начин со закон и со овој Статут се резервирани за Одборот на Директори. Извршниот член на Одборот на Директори – Генерален Директор ги пријавува фактите кои подлежат на упис во Трговскиот регистар, ако со закон поинаку не е уредено. 

Извршниот члед на Одборот на директори-Генерален директор го води работењето на извршните членови на Одборот на директори и на негов предлог Одборот на директори ги утврдува внатрешната организација и начинот на кој што се врши координацијата на водењето на работењето на друштвото.

Извршниот член на Одборот на директори-Генерален директор е одговорен за прашања за вработените и односите со нив.

Извршниот член на Одборот на Директори – Генерален Директор донесува одлуки за склучување на договори за инвестициони вложувања, за стекнување и отуѓување на недвижности, донесува одлуки за вложувања, долгорочна соработка, франшизинг и слично, ги утврдува условите и одлучува во давање на парични позајмици и финансирање на услуги во вредност до најмногу 100.000 евра. 

 
Член 42


Правата и обврските на извршните член на Одборот на Директори – Генерален директор и Заменик генерален директор, покрај правата и обврските утврдени со Закон и Статут, вклучително правото на плата, месечен надомест и други надоместоци и права, се уредуваат со менаџерски договор и со Одлуки донесени од страна на Одборот на директори. 

Член 43


Извршниот член на Одборот на Директори – Генерален директор најмалку еднаш во 3 месеци им поднесува на неизвршните Директори писмен извештај за работењето на Друштвото.


Извршниот член на Одборот на Директори – Генерален Директор по истекот на деловната година ги поднесува до неизвршните Директори годишната сметка, годишниот финансиски извештај и годишниот извештај за работењето на Друштвотo. 


На барање на неизвршните директори, извршниот член на Одборот на Директори – Генерален директор е должен да подготви посебен извештај за состојбата на Друштвото или за некои определени аспекти од нивното работење.


Неизвршните членови на Одборот на Директори вршат надзор над водењето на работењето од страна на извршните членови на Одборот на директори.  


Неизвршните членови на Одборот на директори се овластени сами или преку други лица да преземаат дејствија заради стекнувања на увид во работењето на Друштвото и управување со него од страна на извршните членови на Одборот на Директори.

Член 44


Извршниот/ите член/ови на Одборот на Директори може во било кое време да бидат отповикани на Одборот на Директори, со и без образложение.


Во тој случај мандатот на член на одборот на Директори му мирува до наредното Собрание на кое ќе се одлучи дали ќе биде отповикан пред истекот на мандатот за кој е избран. 

Член 45


Извршниот член на Одборот на Директори – Генерален директор го застапува Друштвото во односите со трети лица и е одговорен за водење на работите на Друштвото во рамките утврдени со Закон и овој Статут. 


Извршниот член на Одборот на Директори – Генерален директор е овластен во името на Друштвото, да склучува договори и да врши други правни работи и презема дејствија, како и да го застапува Друштвото пред судовите и другите органи, како и во односите со други правни и физички лица.


Потпишувањето на Друштвото кај банките и другите финансиски институции го врши извршниот член на Одборот на Директори – Генерален директор. 

Член 46


Ако извршниот член – Генерален директор не може да ги врши работите поради оправдани причини, Друштвото привремено ќе го застапува Заменик генералниот директор во границите утврдени со посебно донесена одлука за застапување од страна на Одборот на директори. 

Член 47


Заради извршување на овластувањата, Извршниот член на Одборот на Директори – Генерален директор назначува раководни лица кои го вршат секојдневното водење на работењето на друштвото. На раководните лица, извршниот член – генерален директор може да им пренесе извршувања на одделни работи од својот делокруг, како и извршување на Одлуките на Собранието на Друштвото и Одборот на Директори.

в) Надлежност и работа на Одборот на Директори

Член 48


Одборот на Директори, во рамките на надлежностите утврдени со овој Статут, законот и овластувањата кои изрично му се дадени од Собранието на Друштвото, има најшироки овластувања за дејствување во сите околности во името на Друштвото.


Одборот на Директори работи и одлучува на начин утврден со закон и со овој Статут.


Во остварувањето на работите од став 1 и 2 на овој член Одборот на Директори ги врши следните работи:

1) Ја утврдува деловната политика, при што изготвува документи за приоритетните области од работењето на Друштвото;
2) Ги донесува општите акти на Друштвото, интерните и другите акти и документи на друштвото, освен актите што со закон се утврдени во надлежност на Собранието на Друштвото;

3) Ги донесува плановите и програмите на Друштвото и дава насоки за нивното спроведување;

4) Донесува Правилник за внатрешна систематизација и организација на друштвото при што ги одобрува описите на работните места во согласност со Правилникот за внатрешна организација и систематизација на Друштвото;

5) Го назначува раководителот на службата за внатрешна ревизија, како и други лица во неа;

6) Донесува одлуки за склучување на договори за инвестициони вложувања, за стекнување и отуѓување на недвижности и слични одлуки кои не се во надлежност на Собранието на Друштвото;

7) Донесува одлуки за склучување на договори за лиценци, за вложување, долгорочна соработка, франшизинг и слично;

8) Ги утврдува условите и одлучува за давање на парични позајмици и финансирање на услуги во износ кој не може да го надмине 50% од сметководствената вредност на имотот на Друштвото;

9) Одлучува за економски, технолошки и организационен вишок на работниците;

10) Одлучува за основање и затворање или пренос на друштвото или на негов удел;

11) Одлучува за основање на нови трговски друштва, учество во други правни субјекти и за истапување од истите, за престанок на трговските друштва чиј што основач е Акционерското друштво или за отстапување на Акционерското друштво во тие друштва, доколку учеството е помало од 1/10 од основната главнина на Друштвото;

12) Одлучува за стекнување, управување и продажба на обврзници;

13) Одлучува за стекнување, проценка и продажба на патенти, отстапување на лиценци за искористување на патенти на друштвата во кои чествува;

14) Го свикува Собранието и ги подготвува предлог одлуките и општите акти чие донесување е во надлежност на Собранието;

15) По истекот на деловната година на Собранието на друштвото му поднесува годишна сметка и годишен извештај;

16)  Одлучува за основање и престанок на подружници и претставништва на Друштвото, при што ги назначува раководителите на подружниците и претстав-ништвата на Друштвото;
17) Именува Комисија која ќе одлучува по приговорите на работниците како втор степен за правата, обврските и одговорностите на работниците од работниот однос;

18) Одлучува за купување и отуѓување на недвижности и трајни и обртни средства на Друштвото ако нивната вредност не е поголема од 50% одсметководствената вредност на имотот на Друштвото;

19) Одлучува за долгорочна соработка со други друштва;

20) Го усвојува извештајот за попис на основните средства;

21) Одлучува за давање прокура;

22) Претходно ја одобрува секоја зделка со заинтересирана страна;

23) Донесува одлука за прашања од областа на безбедноста и здравје при работа на вработените;

24) Одлучува во втор степен по приговори од страна на вработените.

25) Се грижи и презема дејствија за исполнување на со Закон определените обврски на Акционерското друштво;

26) Презема мерки и дејствија за извршување на со Закон предвидените обврски на Акционерското друштво од областа на одбраната;

27) Донесува упатство за начинот на употреба, чување и располагање со печатот и штембилот на Акционерското друштво;

28) Одлучува за распределба на месечните надоместоци, и други надоместоци и права на извршните членови

29) Одлучува на распределба на награди на членови на органите на управување согласно утврден износ на распределени средства од добивката на друштвото наменети за награди од страна на Собранието на друштвото.
30) Одобруваат точки кои ќе бидат ставени на дневен ред на собранијата на акционери на друштвата каде Друштвото има мнозинско учество, освен ако не станува збор за прашањата кои мораат да бидат последователно одобрени од Надзорниот одбор на друштвото кое ги поседува;

31) Назначуваат лица кои ќе го претставуваат Друштвото на собранијата на акционери на друштвата со кои Друштвото има  капитална поврзаност и да им даваат инструкции за тоа како да гласаат;

32) Номинира кандидати за генерален директор, член на Управен одбор односно извршен директор, член од одборот на директори односно Надзорен одбор и други раководни тела на друштвата во кои Друштвото има значајно или мнозинско учество;

33) Ги одобрува договорите на менаџерите на средно ниво во Друштвото;

34) Да ги одобрува колективните договори.

35) Одлучува и по други прашања, врши и други работи утврдени со законот и овој Статут.

Член 49

Одборот на директори може да ги пренесе врз Извршниот член – генерален директор, сите овластувања на Одборот освен оние кои со Закон за трговски друштва се определени како непреносливи. 

Член 50

За прашања од своја надлежност Одборот на директори донесува акти во вид на одлуки, правилници, упатства, наредби и заклучоци.

Член 51

Членовите на Одборот на Директори мораат да ги вршат своите работи со внимание на уреден и совесен трговец и да ја чуваат деловната тајна. 

Членовите на Одборот на Директори кои што ќе сторат повреда на своите обврски во однос на Друштвото му одговараат на Друштвото за причинетата штета како солидарни должници. Во случај на спор членовите на Одборот на директори мораат да докажат дека постапувале со внимание на уреден и совесен трговец.

Не се смета за одговорен член на Одборот на Директори кој работел врз основа на Одлука на одборот која е усвоена иако тој гласал против.

Член 52

Членовите на Одборот на Директори се должни да ги вршат функциите во интерес на Друштвото и во интерес на акционерите и вработените.  

Ако неизвршен член на Одборот на Директори работи спротивно на обврската од став 1 на овој член може да биде разрешен од страна на Собранието на Друштвото со мнозинство гласови од акциите со право на глас претставени на Собранието.

Предлогот за разрешување мора да биде даден во писмена форма и во него да бидат образложени причините поради кои се бара разрешување на неизвршниот член на Одборот на Директори.

Ако неизвршен член на одборот на Директори склучил договор за работа со Друштвото, разрешувањето нема влијание врз постоењето на договорот за работа.

Член на Одборот на Директори може да даде и оставка која се заверува кај нотар. Во интерес на Друштвото член кој дал оставка е обврзан да ја врши функцијата се до избор на нов член, но не подолго од 60 дена.

Член 53

            Ако извршниот/ите член/ови на Одборот на Директори бидат разрешени без постоење на оправдани причини како што се загуба, непочитување на одлуките и насоките за работење дадени од Одборот, незаконито работење, имаат право да бараат надомест на штета, во висина и на начин и во постапка утврдени со Закон и менаџерски договор. 

Член 54


Собранието на акционери, при изборот на членовите на Одборот на директори ќе им го определи месечниот паушал или паушалот по состанок на неизвршните членови.


Друштвото на членовите на Одборот на Директори им ги надоместува и трошоците што тие ги направиле во вршењето на работите што им се доверени како членови на Одборот на Директори.


Извршните членови на Одборот на Директори – генералниот директор и Заменик генералниот директор засноваат работен однос со друштвото, при што правата и обврските ќе бидат утврдени со менаџерски договор. 


Месечниот надомест на извршните членови на одборот на директори се регулира со договор за регулирање на правата и обврските на извршните членови на друштвото (менаџерски договор) и со Одлука на Одборот на директори’’
                                                Член  9
Се врши корекција во член 56 став 1 алинеја десет каде зборот претставување се менува со зборот престанување.

                                               Член 10

Во членот 58 ставовите 2 и 3 се заменуваат со нов став 2 кој гласи:

“Ако Годишното собрание не го свика Одборот на директори или ако од кои било   други причини не се одржи во роковите определени во став 1 на овој член, одлука за свикување на Годишното собрание може да донесе судот по предлог на кој  било  акционер.”
                                              Член 11

Во членот 60 се додава нов став 3 кој гласи:

“Јавниот повик, односно поканата за одржување на седница на собрание кај друштвата содржи опис на постапките според кои акционерите учествуваат и гласаат на седница на собранието.”
Ставовите 3 и 4 со измената од претходниот став стануваат став 4 и 5.

                                               Член 12
Во членот 68 по ставот 3 се додаваат нови ставови 4 и 5 кои гласат:

“Одборот на директори на собранието му поднесува писмено известување за големата зделка, во коешто наведуваат дека собранието треба да го разгледа предлогот за големата зделка и нивната препорака, вклучувајќи го и исказот за правото на акционерите да не се согласат со големата зделка. Во писменото известување се наведува страната, односно страните на зделката, корисникот, односно корисниците на зделката, вредноста, предметот, обемот и другите материјални услови на зделката. 

Во случај ако за остварувањето на големата зделка член на органот на управување, односно на надзорниот орган има личен интерес, односно е заинтересирана страна за нејзиното одобрување, се применуваат одредбите од овој закон што се однесуваат на зделки на заинтересирана страна.”
                                                    Член 13 

Во Членот 70 по ставот 3 се додаваат нови ставови 4, 5, 6, 7 и 8 кои гласат:

             “Пред донесувањето на одлука за одобрување на зделка со заинтересирана страна донесена од надлежен орган на акционерското друштво чии хартии од вредност котираат на овластена берза, доколку вредноста на зделката што е предмет на одобрување или кумулативната вредност на меѓусебни поврзани зделки во текот на изминатите 12 месеци од денот на одобрувањето на зделката, изнесува  10%  и  повеќе од вредноста на активата на друштвото определена врз основа последните ревидирани годишни финансиски извештаи, е потребно мислење од овластен ревизор кој ги исполнува условите пропишани со Законот за ревизија и Законот за хартии од вредност.

               Мислењето од овластениот ревизор се однесува на тоа дали зделката со заинтересирана страна е во согласност со важечките прописи во земјата, дали зделката со заинтересирана страна е фер, односно дали вредноста на зделката е утврдена според пазарните услови, дали постои несразмерност во заемните  давања на страните, дали постојат и какви било други факти и околности кои би можеле да претставуваат основ за причинување на штета со препорака до малцинските акционери дали да ја поддржат зделката со заинтересирана страна. 

               Друштвото може да ја реализира зделката со заинтересирна страна само доколку пред одобрувањето на зделката е добиено мислење од овластен ревизор освен во случаи кога се врши исплата на дивиденда, друштвото издава хартии од вредност и дава финансиски услуги кои спаѓаат во доменот на редовното работење на акционерското друштво (банкарски, услуги во работењето со хартии од вредност, услуги поврзани со осигурувањето и слично) кога истите се регулирани со посебни закони и се под супервизија на надлежен орган.

               Друштвото е должно, по целосно реализирање на зделката со заинтересирана страна, веднаш а најдоцна наредниот работен ден, во најмалку еден дневен весник, на веб страницата на друштвото и на веб страницата на овластена берза да објави известување за реализираната зделка со заинтересирана страна.

                Известувањето од претходниот став содржи податоци за предметот и вредноста на реализираната зделка, добивката од реализираната зделка, лицата кои во зделката се заинтересирана страна, природата на односите со поврзаните страни, како и други информации во врска со интересот на лицето, односно поврзаните страни во зделката.”
                                                 Член 14

Во чл.96 став 2 зборовите Службен весник на Република Македонија се заменуваат со зборовите Службен весник на Република Северна Македонија.

        (2)  Се овластува Одборот на директори по донесувањето на оваа Одлука да подготви пречистен текст на Статутот на друштвото.

        (3)  Оваа Одлука за измена на Статутот влегува во сила со денот на нејзиното донесување.

  




Годишно собрание на акционери на







                ФЕРШПЕД АД Скопје 






                                        Претседавач 




ОБРАЗЛОЖЕНИЕ

Согласно поднесената иницијатива за измена на Статутот на ФЕРШПЕД АД Скопје од Управниот одбор, Управниот одбор на друштвото постапувајќи по член 417 од Законот за трговските друштва ја утврди горенаведената предлог одлука за измена на Статутот на друштвото и му предлага на Собранието на акционери да ја усвои на седницата закажана за 17 мај 2019 г одина
Измената на Статутот се предлага поради поекономично и поефикасно работење на друштвото со надеж дека истата позитивно ќе се одрази на работењето. Исто така измената на Статутот е предложена за истата да соодветствува на постојните законски одредби.

                               _________________ 

